
MINUTI

Il-Minuti tal-Laqgħa Nru. 70 li saret fis-7 ta’ Novembru 2001, ġew konfermati.

  THE CHAIRMAN (Onor. Leo Brincat):  Illum qegħdin niltaqgħu primarjament sabiex inkomplu d-diskussjoni dwar il-politika komuni dwar il-finanzi tal-kunsilli lokali.  Pero` qabel ma nibdew nistaqsi lis-segretarja jekk hemmx xi korrispondenza.

  L-ISKRIVANA TAL-KUMITAT:  Il-korrispondenza li għandna għal-lum tikkonsisiti f’informazzjoni rigward l-unspent funds for special needs mibgħuta mid-Dipartiment tal-Kunsilli Lokali liema informazzjoni kien talab għaliha l-istess Kumitat kif ukoll rapport miġbur min-National Audit Office dwar id-dokument ippreżentat lill-Kumitat mill-Assoċjazzjoni dwar il-Kunsilli Lokali fil-Laqgħa Nru. 69.

  THE CHAIRMAN:  Li xtaqt inżid min-naħa tiegħi huwa - dan sar verbalment iktar milli b’korrispondenza - li nhar it-Tlieta li ġejjin dan il-Kumitat se jżur il-Bank Ċentrali fis-2:30 p.m. fuq stedina tal-Gvernatur innifsu fejn hemmhekk se ssir preżentazzjoni min-naħa ta’ l-awtoritajiet.  Aħna ovvjament ilqajna din l-istedina pożittivament u naħseb li tkun idea tajba li ġentilment nistaqsu lill-Awditur Ġenerali sabiex jekk ikun available jattendi wkoll għal din il-preżentazzjoni.  

DISKUSSJONI DWAR IL-POLITIKA KOMUNI DWAR IL-FINANZI TAL-KUNSILLI LOKALI – Kont.

  THE CHAIRMAN:  Nistgħu ngħaddu għall-business tal-lum u nistieden mal-ewwel lill-Awditur Ġenerali u lil xi uffiċjali tiegħu sabiex jingħaqdu magħna madwar il-Mejda.  

Is-Sur Joseph G. Galea ħa postu madwar il-Mejda.

  THE CHAIRMAN:  Għalkemm l-aħħar darba konna wasalna fl-istadju fejn kien se jkollna reazzjoni min-naħa ta’ l-Assoċjazzjoni tal-Kunsilli Lokali, ninsab infurmat li f’dawn it-tliet ġimgħat kien hemm diversi konsultazzjonjiet u għalhekk naħseb li nkunu qegħdin nevitaw ċerta duplikazzjoni ta’ xogħol jekk l-ewwel nara hemmx xi kummenti addizzjonali u nistieden mal-ewwel lill-Ministru Gatt sabiex jagħmel relazzjoni introduttorja, imbagħad jekk ikun hemm il-ħtieġa ta’ ftuħ ta’ diskussjoni nkunu liberi li nagħmluha.  

  ONOR. AUSTIN GATT (Ministru tal-Ġustizzja u Gvern Lokali):  Nirringrazzjak, Mr Chairman.  Fil-fatt f’dan il-perijodu ta’ tliet ġimgħat is-Sur Manuel Delia li huwa l-policy co-ordinator fl-uffiċċju tiegħi kellu diversi laqgħat mal-players konċernati, fosthom ma’ l-Onor. Mangion, ma’ l-Awditur Ġenerali u l-uffiċċju tiegħu, ma’ l-Assoċjazzjoni tal-Kunsilli Lokali – ma’ dawn iltqajt jiena wkoll – u mal-Ministeru tal-Finanzi.  Bħala riżultat ta’ dawn il-laqgħat illum se nippreżentaw riżoluzzjoni li tiġbor is-sintesi  ta’ what is a common agreed position u nispjega ftit iktar ’il quddiem x’inhi din il-position b’differenza għall-pożizzjoni li ġiet żviluppata fir-rapport inizjali tiegħi.  

L-ewwelnett irridu nagħmlu l-punt dwar min hu f’deficit u min m’huwiex f’deficit għaliex diġa` għandna żviluppi li jien ngħid li huma pożittivi.  F’Marzu tas-sena l-oħra l-Awditur irrapporta li kien hemm 16-il kunsill li kien qiegħed f’deficit f’dak li aħna nsejħulu working capital account.  Minn dak iż-żmien ’il hawn, in parti tant kemm tkellimna fil-Parlament dwar il-fatt li m’għandux ikun hemm deficit u in parti tax-xogħol siewi ħafna li għamel id-dipartiment ta’ follow up immedjat, minn dawk is-16-il kunsill naqsu sitta li huma l-Kunsill ta’ l-Għasri, tal-Kalkara, ta’ Kerċem, tal-Qrendi, tas-Swieqi u tax-Xewkija.  

Il-pożizzjoni kif ikkonfermata tramite l-kunsill hija li dawn eliminaw id-deficit.  Minn dawn is-sitta rrid b’mod partikolari nifraħ lill-Kunsill Lokali ta’ Kerċem li kellu deficit ta’ Lm36,000 u f’temp ta’ sitt xhur irnexxilu jirkuprah.  Irrid ukoll ngħid b’mod sodisfaċenti ħafna li l-Kunsill Lokali ta’ Raħal Ġdid li f’Marzu kien qed jirrapporta deficit ta’ Lm60,000 issa qiegħed jirrapporta deficit ta’ Lm25,000 u naħseb li huwa doveruż min-naħa tagħna li anke lil dan il-kunsill ngħidulu prosit u nħeġġuh ikompli jaħdem b’dan il-mod għaliex qed jirriduċi d-deficit b’mod sostanzjali. Mil-lista li kellna oriġinarjmanet żdied il-Kunsill Lokali tal-Pieta` b’deficit ta’ Lm22,000; dan qabel ma kienx irrapportat li huwa f’deficit.  

Fis-sitwazzjoni tad-deficits li għandna issa jien nemmen li l-iktar preokkupanti -  għaliex huma pjuttost kbar u nafuhom - huma tal-Mosta li f’dawn ix-xhur naqqsu d-deficit b’Lm20,000 oħra u minn Lm175,000 niżluh għal Lm154,000, u Ħal-Luqa li għandhom deficit ta’ Lm61,000 u li wkoll qed jagħtuna dettalji ta’ kif qed jippjanaw li jaħdmu biex dan jiġi ridott over time.  Il-preokkupanti veru huwa l-Kunsill Lokali ta’ Bormla fejn id-deficit, minn Lm76,000 f’Marzu, żdied għal Lm82,000.   Personalment jien għandi d-dubji tiegħi kemm qed tiġi attakkata bis-serjeta` din il-problema speċjalment meta niskopri li dan il-kunsill qed joffri l-hekk imsejjaħ servizz li jbajjadlek il-faċċata tad-dar tiegħek.  Jien ma naħsibx li dan huwa mod serju ta’ kif wieħed jattakka l-affarijiet speċjalment meta għandna din il-problema u għalhekk naħseb li miegħu rridu nieħdu miżuri pjuttost differenti mill-oħrajn.  

Waħda mid-diskussjonijiet li kellna kienet dwar jekk dak li se jiġi propost f’din ir-riżoluzzjoni għandux japplika mall-ewwel fuq kunsilli li storikament għandhom deficit, jiġifieri dawn li aħna semmejna.  Jiena ngħid li waqt li r-riżoluzzjoni għandha tapplika għal kulħadd bħala prinċipju - il-prinċipju jibqa’ no deficits - fil-każijiet l-iktar partikolari tal-Mosta u ta’ Ħal Luqa wieħed m’għandux japplika l-miżuri li għandna b’mod espliċitu imma għandu joħloq soluzzjonijiet speċjali għalihom għaliex dawn it-tnejn fir-realta` qegħdin f’sitwazzjoni fejn id-deficit ġie minn diversi postijiet oħra u ma naħsibx li jkun fair fuqhom li from day one ngħidulhom li teknikament jaqgħu taħt il-kategorija li għandhom deficit ta’ iktar minn 10% u allura napplikawlhom il-miżuri.  

Minbarra Bormla, Ħal-Luqa u l-Mosta hemm il-Birgu b’Lm20,000, l-Imsida b’Lm16,000, il-Pieta` b’Lm22,000, Ħal Safi bi Lm300 u San Lawrenz bi Lm3,000. Naħseb li b’mod pożittiv irridu ngħidu li ħlief għal Bormla, il-problema kullimkien qed tiġi ndirrizzata b’ċerta serjeta`.  

Fil-laqgħat li saru bejn il-players kollha prattikament tlaqna mill-pożizzjoni tad-dokument li kellna u ħarġu diversi suġġerimenti oħra li żviluppajna fuqhom u allura issa qed jiġu riflessi f’din ir-riżoluzzjoni. Nista’ ngħid li d-differenzi li hemm fir-riżoluzzjoni mill-pożizzjonijiet inizjali tad-dokument li kien ġie ppreżentat huma li l-ewwelnett fuq suġġeriment ta’ l-Awditur Ġmhux m’aħniex se nibqgħu nużaw it-terminu “working capital account” imma qed nużaw it-terminu “indikatur tal-qagħda finanzjarja” għaliex apparentement huwa ħażin teknikament.

It-tieni emenda saret wara diskussjoni kemm ma’ l-Onor. Mangion kif ukoll ma’ l-Assoċjazzjoni tal-Kunsilli Lokali u anke wara suġġeriment li kien għamel l-Awditur Ġenerali fuq il-bżonn li f’ċerti sitwazzjonijiet ikollna finance committee.  Fir-realta` suppost li fil-kunsilli hemm finance committee li fih huwa desiderabbli li jkun hemm accountant bl-idea li almenu jkun hemm xi ħadd li jifhem sew fl-accounts u jkun jista’ jixgħel il-bozza l-ħamra lill-kunsill jekk dan ikun dieħel għal spiża li ma tkunx sostenibbli.  Allura daħħalna emenda fejn qed ngħidu li meta l-bilanċ pożittiv ikun inqas minn 10% ikun meħtieġ li jitwaqqaf bilfors il-finance committee u kull spiża tiġi riferita lilu.  Fi kliem ieħor qed ngħidu li meta r-record huwa tajjeb u s-segretarju, li huwa s-segretarju eżekuttiv, qed imexxi tajjeb u m’hemm problemi ta’ xejn, m’għandekx bżonn finance committee, pero` meta tiġi għal inqas minn 10% positive balance u allura jista’ jkun dieħel into a grey area, allura l-finance committee jiġi xi ħaġa obbligatorja.  Fuq dan il-finance committee ikun hemm is-segretarju, is-sindku u accountant plus nies oħra li jista’ jinnomina l-istess kunsill.  

Tibdila oħra wara diskussjoni mal-players kollha  - din forsi kienet l-iktar waħda kontenzjuża – kienet dwar il-benchmark ta’ 10% positive balance.  Nafu li fid-dokument ippreżentat mill-Assoċjazzjoni ġiet ippreżentata proposta totalment opposta għad-dokument ippreżentat mill-Awditur Ġenerali fejn qal li assolutament ma jaqbilx u hawnhekk we are trying to bridge the gap.  Il-linja li ħadna hija li żgur m’għandniex inbidlu l-pożizzjoni odjerna tal-liġi li tgħidlek no deficit financing, pero` ipprovajna niċċaqilqu mir-rekwiżit minflok nagħmlu no deficit financing għal 10% plus.  Għalhekk qed ngħidu li filwaqt li l-mira għandha dejjem tkun 10% plus, il-ministru għandu, u huwa obbligat, li jagħmel waiving ta’ dak it-10% għall-kunsilli li għandhom record finanzjarju tajjeb.  Jiġifieri jekk ikollok kunsill li qatt ma rreġistra deficit - u għandna kunsilli li qatt ma rreġistraw deficit – il-ministru will waive il-bżonn li jżomm 10%, pero` f’kunsill li perijodikament qed jagħmel  deficits il-ministru will not waive the 10%.  Veru li jista’ jkun hawn min jgħid li forsi jkollok ministru kappriċjuż li jabbuża minn dan il-poter, pero` jien ma naħsibx li għandna nimxu bil-prinċipju li l-ministri huma kapriċċjużi; wara kollox dejjem hawn il-PAC u mezzi l-oħra kif wieħed jista’ jikkontrolla d-diskrezzjoni tal-ministri.  Jien naħseb li din hija pożizzjoni li tipprova tlaqqa’ ż-żewġ naħat.  

Differenza oħra kienet li fid-dokument oriġinali kien hemm li meta jkun qed jiġi prospetat deficit ta’ inqas minn 5% ikun hemm ir-rekwiżit li fi żmien xahrejn il-kunsill irid jiġi f’pożizzjoni ta’ bilanċ favorevoli.  Fuq suġġeriment ta’ l-Onor. Mangion u ta’ l-Assoċjazzjoni tal-Kunsilli Lokali qegħdin intawlu dak il-perijodu ta’ xahrejn għal 12-il xahar biex hekk ikun hemm iktar żmien filwaqt li xorta jibqa’ l-intervent tad-dipartiment, il-pjan u l-monitoring. Fuq suġġeriment ukoll ta’ l-Assoċjazzjoni u ta’ l-Onor. Mangion qegħdin inkunu aktar rigorużi fl-aħħar sena għar-raġuni li lkoll naqblu li hemm pattern f’xi wħud mill-kunsilli li fl-aħħar sena meta tkun ġejja l-elezzjoni jiġi minfuq aktar għaliex jaħsbu li b’hekk iġġib iktar voti.  Għalhekk qed ngħidu li fl-aħħar sena d-dipartiment ikun iktar rigoruż u qed ngħidu li at any one time in the last year ma jistax ikun hemm deficit u d-dipartiment irid jistruttura ruħu b’mod li jiżgura li l-monitoring isir ħafna iktar kostanti f’dik is-sena.  

L-aħħar emenda mill-pjan oriġinali saret fuq suġġeriment ta’ l-Onor. Mangion -  għalkemm mhux preċiż - kif jiena fhimt li kien tkellem mas-Sur Manuel Delia. Qegħdin ngħidu li fil-każ li kunsill ikollu deficit ta’ iktar minn 10%, qabel ma l-ministru jagħmel il-pass li jordna lid-dipartiment sabiex jidħol jamministra hu, għandu jisma’ l-veduti tal-Local Councils’ Association dwar id-desideribbilta` o meno ta’ dak il-pass.  Almenu kif irrapportat lili, l-Onor. Mangion kien issuġġerixxa li jsir speċi ta’ kumitat bejn l-Assoċjazzjoni, id-Dipartiment u l-Ministeru u huma jissuġġerixxu lill-ministru.  Fir-realta` jien deherli li l-ministru diġa` jkun jaf x’parir għandu mingħand id-dipartiment u allura mal-ewwel jibgħat għall-assoċjazzjoni u jistaqsiha għall-veduti tagħha dwar il-pass li jkun se jittieħed dwar xi kunsill partikolari.  Fir-realta` irrid ngħid li fiż-żewġ każi li kellna s’issa fejn kellna bżonn inxolju kunsill, dak tas-Sannat u dak ta’ Raħal Ġdid, qabel ma ħadt dak il-pass dejjem ikkonsultajt ruħi mal-Local Councils’ Association u mxejt fuq il-parir tagħha.  Naħseb li dan huwa metodu tajjeb.  

Ħaġa oħra li hawn differenti mill-pożizzjoni oriġinali hija l-kwestjoni ta’ l-ispecial funds. Il-pożizzjoni oriġinali li kellna kienet Ii ngħidu li l-ispecial funds li għad baqa’ għand il-kunsilli lokali nikkonsidrawhom bħala ordinary revenue u mhux aktar funds li jridu jintnefqu fuq ħaġa partikolari.  Intwerew xi dubji jekk din għandhiex issir u fil-fatt id-direttur fid-dipartiment, is-Sur Victor Rizzo, ippreżenta l-pożizzjoni ta’ l-ispecial funds li minnha jirriżulta li l-kunsilli għandom madwar Lm1 miljun f’idejhom li huma marbuta taħt special funds u li parti kbira minnhom hija marbuta mat-toroq.  

Jien ma xtaqtx inkun kontroversjali u allura neħħejt din ta’ l-ispecial funds, pero` nibqa’ nsostni li m’hemmx triq oħra ħlief din għaliex ir-realta` hija li ċerti kunsilli diġa` għaddew dawk l-ispecial funds bi ksur tal-liġi fuq il-current expenditure – Bormla nefqet Lm30,000 mill-ispecial funds fuq current expenditure kontra l-liġi – u allura l-problema hija li min osserva l-liġi se jibqa’ ppenalizzat u min m’osservax il-liġi se jiġi kważi ppremjat.  Jekk jibqa’ ma jkunx hemm qbil f’dan il-Kumitat dwar dawn il-fondi, naħseb li l-gvern ikollu jiddeċieidi one way or the other għaliex ma nistgħux nibqgħu fil-popożizzjoni fejn għandna kunsilli li għandhom Lm190,000 special funds għal toroq u ma jistgħux jonfquhom.  

Mr Chairman, dan prattikament huwa r-round up ta’ dak kollu li sar.  Nirringrazzja lil kulmin għen biex naslu f’din il-pożizzjoni  li għalkemm forsi jista’ jkun li hemm xi kliem li jrid jinbidel, naħseb li fis-sugu r-riżoluzzjoni hija pożizzjoni maqbula minn kulħadd.  Nixtieq nirringrazja lill-Onor. Mangion li ta kontribut siewi ħafna biex wasalna f’din il-pożizzjoni, mil-lat tad-dipartiment lis-Sur Victor Rizzo, mil-lat ta’ l-uffiċċju tiegħi lis-Sur Manuel Delia, lil Dr. Ian Micallef u s-Sur Michael Cohen  min-naħa tal-Local Councils’ Association, lill-Awditur Ġenerali u lill-istaff tiegħu, lis-Segretarju Permanenti fil-Ministeru tal-Finanzi, u lill-MPO għalkemm ma’ dawn għad baqagħlna problema għaliex ma jridux jagħtuna erba’ monitoring officers imma jridu jagħtuna tnejn; imma dwar dak issa noqogħdu niġġieldu aħna internament biex neħduhom għaliex sinċerament naħseb li għandna bżonn erbgħa min-nies biex iħaddmu din is-sistema li hija very heavy.  

Jien sinċerament naħseb li kien eżerċizzju li wera kemm dan il-Kumitat jista’ jaħdem b’mod differenti minn kif forsi l-politiċi normalment huma magħrufa li jaħdmu u kif verament nistgħu noħorġu b’riżultati li jagħmlu differenza għall-poplu Malti u Għawdxi.  Grazzi, Sur President.

  THE CHAIRMAN:  Nirringrazzja lill-Ministru għall-espożizzjoni tiegħu u anke għall-punti li għamel highlighting tagħhom fl-intervent tiegħu.  Forsi iktar bħala formalita` naħseb ikun fair li nagħtu ċans għall-kummenti kemm lill-Onor. Mangion, kemm lill-Awditur Ġenerali kif ukoll lill-Assoċjazzjoni tal-Kunsilli Lokali.  

L-Onor. Mangion.

  ONOR. CHARLES MANGION:  Mr Chairman, kważi m’għandix xi nżid fuq dak li għadu kemm qal il-Ministru għaliex ta l-informazzjoni b’mod dettaljat, pero` ma nistax ma ninnotax b’sodisfazzjon diversi affarijiet. 

L-ewwelnett irridu ninnotaw li minn meta ttieħdet pożizzjoni komuni – u forsi anke minn żmien qabel – aktar kunsilli li kienu qegħdin joperaw b’deficit bdew jieħdu corrective measures biex jindirrizzaw dan u jien minn hawnhekk ngħid prosit lil dawn id-diversi kunsilli, kunsilliera u sindki li ovvjament qed jaġixxu b’responsabbilta` u nħeġġu sabiex jittieħdu l-passi kollha fil-konfront ta’ dawk li fil-preżent għandhom deficit biex dan jiġi korrett, pero` trid dejjem tiġi rispettata l-ħidma, l-impenn u l-obbligazzjonijiet li għandhom il-kunsilli.  

Jien nemmen li r-riżoluzzjoni li għandna quddiemna qed tabbraċċja kważi l-pożizzjonijiet tal-partijiet kollha konċernati kif din il-problema tad-deficit ma tikbirx and gets out of hand imma tiġi kkontrollata u kulħadd jopera in line.  Naħseb li wasalna għal arranġament sodisfaċenti bl-awtonomija tal-kunsilli lokali tibqa’ rispettata.  Jidhirli li l-pożizzjoni nftehmet minn kulħadd, jiġifieri li l-fondi pubbliċi huma ġejjin minn riżors wieħed, it-taxpayer, u huwa l-kompitu ta’ kull gvern li jara li dawn jiġu kkontrollati bl-iktar mod rigoruż.  

Tajjeb li wieħed jikkonsidra l-kummenti li tqanqlu kemm min-naħa tal-Ministeru tal-Finanzi kif ukoll mill-Awditur Ġenerali - fuq dan il-punt nixtieq li forsi jelaboraw ftit il-Ministeru tal-Finanzi  - dwar l-ewwel paragrafu tar-riżoluzzjoni fejn qegħdin ngħidu li “Il-kejl li għandu jitqies bħala l-indikatur tal-kontijiet ta’ Kunsilli Lokali għandu jkun dak bejn l-assi kurrenti ta’ Kunsill Lokali u l-ispiża u l-ħlasijiet kollha dovuti fi żmien sena kif ukoll ħlasijiet oħra dovuta aktar fit-tul minbarra l-impenji finanzjarji …”.  L-impenji finanzjarji li jkunu approvati mill-Ministru ħafna drabi jkunu long term loans li jkunu jridu jitħallsu f’perijodu ta’ bejn ħamsa u għaxar snin.  Għalkemm  dawn ikollhom moratorium ta’ sentejn, fit-tielet sena jkunu jridu jsiru l-ħlasijiet kollha.  

Jiġifieri effettivament anke dawk il-loans li jkunu approvati mill-Ministru jridu jittieħdu into consideration – kif issuġġerixxew ukoll il-Ministeru tal-Finanzi – biex kemm jista’ jkun ikollna l-istampa ċara u ma javverax il-fatt li jkollok moratorium  ta’ sentejn fuq loan, jitħallsu l-imgħaxijiet biss imbagħad wara t-tielet sena, meta jidħol kunsill ġdid, ikollhom mhux biss l-imgħaxijiet xi jħallsu imma jkollhom ukoll ir-repayment programme tal-loan li effettivament wieħed irid jaħseb għalih. Wara kollox kulmin jipproġetta fit-tul, din il-ħaġa jrid jagħmilha.

Jiena nirringrazzja lill-Ministru li wara l-laqgħat - li kienu mill-iktar kordjali - is-suġġerimenti kollha li saru min-naħa tagħna ġew inkorporati, inkluż dak li qabel ma jidħol id-dipartiment biex jieħu over f’każ fejn ikun hemm deficit, tiġi nvoluta l-ewwel l-Assoċjazzjoni tal-Kunsilli Lokali biex qabel ma l-ministru jimplimenta d-deċiżjoni jkun hemm l-assoċjazzjoni li tkun qiegħda tirrappreżenta lill-kunsill ikkonċernat.  Hawnhekk huwa neċessarju ċertu element ta’ diskrezzjoni - wieħed ma jistax jieħu deċiżjonijiet amministrattivi mingħajr ma jkollu ċertu element ta’ diskrezzjoni - pero` kif jirriżulta minn din ir-riżoluzzjoni u mir-riżultat aħħari, id-diskrezzjoni hija ntiża għal skop komuni li hu tajjeb.

L-aħħar kumment tiegħi huwa dwar l-ispecial funds, liema kwestjoni effettivament ġiet imneħħija mir-riżoluzzjoni.  Kif diġa` ntqal, parti kbira minn dawn il-fondi huma indikati għat-toroq u jidhirli li fil-bidu ta’ din is-sena nħoloq mekkaniżmu sabiex ikunu jistgħu jsiru arranġamenti bejn il-kunsilli u d-dipartiment tal-public works.  Naħseb li jkun tajjeb li wieħed ikompli jkabbar dan il-prinċipju fejn il-kunsill ikun jista’ jaħdem mad-dipartiment tal-public works biex jekk ikun hemm xi toroq li jkun hemm bżonn li jsiru fil-lokalitajiet u jkun hemm il-fondi reserved għalihom, isir xi forma ta’ arranġament ħalli dawk il-funds ikunu jistgħu jiġu utilizzati u t-toroq ikunu jistgħu jsiru.  Fl-1997 kien qed jipprova jintlaħaq dan il-għan bir-road co-ordinating unit fejn parti mill-fondi kienu joħorġuhom il-kunsilli mbagħad id-dipartiment joħroġ il-fondi l-oħra biex jagħmel l-infrastruttura taħt it-toroq u jagħmel ukoll ċerti preparamenti oħra.  

Naħseb li xi ħaġa bħal din tista’ tiġi kkonsidrata biex effettivament fuq perijodu ta’ żmien dawn l-ispecial funds ikunu jistgħu jintnefqu minn dawk il-kunsilli li aġixxew skond il-liġi u ma utilizzawx il-flus imma żammewhom biex jiġu wżati għal skop speċifiku.  Naf li dan il-punt m’huwiex suġġett għad-diskussjoni tal-lejla imma naħseb li għandu jiġi diskuss ħalli naraw x’jista’ jsir biex lil dawk il-kunsilli li mxew skond il-liġi ngħinuhom iwettqu l-obbligi tagħhom għall-ġid tal-komunita` tagħhom.  

Apparti dan kollu naħseb li l-eżerċizzju kien wieħed siewi, diġa` bagħat il-messaġġ tiegħu ċar u naħseb li se joħloq aktar kunfidenza fil-kunsilli lokali għaliex anke l-pubbliku jkun aktar konvint li l-kunsilli qed jamministraw il-fondi pubbliċi bl-iktar mod bil-għaqal u bil-galbu.  Grazzi, Sur President.

  THE CHAIRMAN:  Nirringrazzja lill-Onor. Mangion u nistaqsi jekk hemmx xi kummenti min-naħa ta’ l-Assoċjazzjoni tal-Kunsilli Lokali.  

Dr. Micallef tista’ tingħaqad magħna madwar il-Mejda.

Dr. Ian Micallef ħa postu madwar il-Mejda.

  DR. IAN MICALLEF (President, Assoċjazzjoni tal-Kunsilli Lokali):  Mr Chairman, xtaqt insemmi punt żgħir fuq paragrafu 3 tar-riżoluzzjoni fejn qed jitkellem dwar il-minuti tas-sotto-kumitati.  Jien naħseb li iktar milli kull sotto-kumitat jissottometti l-minuti, ikun iktar importanti li l-kumitat finanzjarju jagħmel dan ladarba se jkun hu li se jkun responsabbli mit-tħaddim finanzjarju tal-kunsill.  

It-tieni punt li xtaqt nitkellem dwaru huwa dwar fejn fir-riżoluzzjoni hemm li l-ministru għandu jneħħi applikazzjoni tar-rekwiżit tal-bilanċ favorevoli ta’ 10%.  Naħseb li jkun iktar ma’ l-ispirtu tal-liġi jekk il-Ministru jieħu ċerta azzjoni fejn ikun hemm kunsill li ma jkunx qed jimxi mal-parametri tal-liġi fejn jidħlu finanzi eċċ.  Hawnhekk qed ngħidu li l-ministru għandu jagħmel waiving u jħalli r-rekwiżit ta’ 10% fejn ikun hemm track record ħażina.  Jien xtaqt nissuġġerixxi li nagħmlu rewording bil-kontra, fis-sens li l-Ministru japplika l-10% fejn ikun hemm track record ħażina. 

  ONOR. AUSTIN GATT:  Mr Chairman, jien nissuġġerixxi li la qegħdin naqblu fuq l-ispirtu, nerġgħu nagħmlu konsultazzjonijiet fuq it-test ta’ l-emendi tal-liġi qabel ma jsir id-drafting tagħha. Jiġifieri iktar milli niddiskutu l-phrasing issa niddiskutuh meta niġu għal-liġi.  

  THE CHAIRMAN:  Hawn xi kummenti min-naħa tal-Ministeru tal-Finanzi jew min-naħa ta’ l-MPO?  Ma jidhirx li hawn għalhekk nistieden lill-Awditur Ġenerali sabiex jagħmel il-kummenti tiegħu.

  IS-SUR JOSEPH G. GALEA (Awditur Ġenerali):  Mr Chairman, kulma rrid ngħid huwa li ġie mument fejn dan il-Kumitat talab b’ċerta serjeta` u assidwita` il-pariri tagħna u għandi pjaċir ngħid li bis-saħħa ta’ l-għajnuna li tana awditur li qed jgħina biex nagħmlu l-auditing tal-kunsilli lokali u fl-istess ħin qed jgħin lill-gvern biex jimxi fil-mixja tiegħu għall-accrual based system u bl-għajnuna tan-nies li għandi fl-uffiċċju, konna f’pożizzjoni li nagħtu intervent u kontribuzzjoni siewja lil dan il-Kumitat.  Nirringrazzjak

  THE CHAIRMAN:  Grazzi.  Hawn xi kummenti oħra mill-Membri tal-Kumitat?  Ma jidhirx li hawn għalhekk nistieden lill-Ministru sabiex formalment iressaq ir-riżoluzzjoni.  

 ONOR. AUSTIN GATT:  Mr Chairman, formalment nipproponi r-riżoluzzjoni li hija ssekondata mill-Onor. Mangion għall-addozzjoni ta’ dan il-Kumitat. Navża ovvjament li parti minnha se tbiddel il-proċeduri finanzjarji u parti oħra se tbiddel il-liġi dwar il-kunsilli lokali.  Ngħid ukoll li l-istess konsultazzjonijiet li għamilna biex wasalna għar-riżoluzzjoni nerġgħu nagħmluhom anke f’dak l-istadju sabiex anke hemmhekk ikollna l-consensus kollu mixtieq.  

Irrid ngħid ukoll xi ħaġa dwar dak li qal l-Onor. Mangion rigward l-ispecial needs.  Naħseb li nistgħu nsibu soluzzjoni along the lines li suġġerixxa l-Onor. Mangion billi, per eżempju, ngħidu li peress li 90% tal-fondi huma għat-toroq, dawn jintużaw għar-reconstruction tat-toroq.  Niddiskutu iktar along those lines pero` huwa suġġeriment tajjeb.  

  THE CHAIRMAN:  Dawk favur ir-riżoluzzjoni kif imressqa mill-Ministru u sekondata mill-Onor. Mangion.  (Onor. Membri:  Aye)  Dawk kontra?  Agreed.  

Ir-riżoluzzjoni għaddiet nem. con.

  THE CHAIRMAN:  Bħala chairman irrid nirreġistra s-sodisfazzjon, mhux tiegħi biss personali imma tal-Kumitat kollu, li l-partijiet kollha kkonċernati kienu kapaċi, bil-kontribut pożittiv tagħhom, jaslu għal dan l-eżitu.  Nirringrazzja lil kulmin ħa sehem u lil kulmin attenda għal dawn il-laqgħat u naġġorna l-laqgħa għal data u b’aġenda li jiġu komunikati aktar tard.   

Fis-7:51p.m.il-Kumitat aġġorna.

